
R E P U B L I K A E S H Q I P Ë R I S Ë
BASHKIA DURRËS
                                               KËSHILLI BASHKIAK



PROCESVERBAL

Nr. 17, datë 01.12.2023

I mbledhjes së Këshillit Bashkiak Durrës që zhvillohet  në sallën e Këshillit Bashkiak


Orari i fillimit të mbledhjes : 14:05
Data e mbajtjes së mbledhjes : 01.12.2023
Mbajtja e mbledhjes : Salla e Këshillit Bashkiak
Lloji i Mbledhjes: Mbledhje e Radhës

Përfaqësuesit e Bashkisë Durrës: Zëvendëskryetari i Bashkisë z.Gentian Kallmi si dhe përfaqësues të drejtorive, që kanë përgatitur materialet për mbledhjen plenare.

Ani Dyrmishi:  Përshëndetje ! 
Të nderuar Këshilltarë! I nderuar Zëvendëskryetar! Të nderuar të pranishëm!
Deklaroj të hapur këtë mbledhje të radhës të këshillit bashkiak.
Në këtë mbledhje do të marrim në shqyrtim projektvendime të propozuara nga kryetarja e bashkisë, kryetari i këshillit si dhe do të shqyrtojmë kërkesën e grupit nismëtar të opozitës. 
Ftoj sekretaren të proçedoj me prezencën e këshilltarëve.

Dorina Milja: Përshëndetje. 
Ardian Muka ... Prezent………deri tek…. Florian Tahiri…Mungon.
Kryetar ke 38 Këshilltarë në sallë.
V.O... (Hyn me vonesë Kontjana Kuçi, Zhuljeta Ngota, Jonada Mamo, Anisa Ibraj. Gjithsej 42 këshilltarë deri në fund të mbledhjes)

Ani Dyrmishi :  Faleminderit. 
Meqë kuorumi është i pranishëm, vazhdojmë me mbledhjen. Po kaloj në leximin e pikave të rendit të ditës. 

	
****
	
MIRATIMI I RENDIT TË DITËS TË MBLEDHJES

	Pika 1. Shqyrtim dhe miratim i projektvendimit

	PËR MIRATIMIN E FAMILJEVE PËRFITUESE TË NDIHMËS EKONOMIKE NGA FONDI I KUSHTËZUAR PËR BLLOK-NDIHMËN EKONOMIKE DERI 6% DHE FONDI I TË ARDHURAVE TË BASHKISË DURRËS, PËR MUAJIN NËNTOR 2023

	Pika 2. Shqyrtim dhe miratim i projektvendimit
	PËR KRIJIMIN E KËSHILLIT VENDOR TË SIGURISË PUBLIKE NË BASHKINË DURRËS DHE MIRATIMIN E RREGULLORES PËR ORGANZIMIN DHE FUNKSIONIMIN E TIJ 

	Pika 3. Shqyrtim dhe miratim i projektvendimit
	PËR KRIJIMIN E AGJENCISË SË PARQEVE URBANE DHE RIORGANIZIMIN E NDËRMARRJES RRUGA


	Pika 4. Shqyrtim dhe miratim i projektvendimit
	PËR NJË SHTESË NË VKB-NË NR. 475, DATË 23.12.2017 “PËR MIRATIMIN E SISTEMIT TË RI TË ADRESAVE TË BASHKISË DURRËS”, I NDRYSHUAR

	Pika 5. Shqyrtim dhe miratim i projektvendimit

	PËR MIRATIMIN E DISA SHTESAVE DHE NDRYSHIMEVE NË VENDIMET E KËSHILLIT BASHKIAK NR. 72, DATË 20.07.2020 PËRSA I PËRKET Z. ELTON YLLI, NR. 43, DATË 20.02.2023 PËRSA I PËRKET Z.AZIZ GJATA, NR. 29, DATË 03.02.2023 PËRSA I PËRKET ZNJ.FLORESH MULLAJ, NR. 34, DATË 09.05.2022 PËRSA I PËRKET Z.MARTIN TUSHA, NR. 62, DATË 17.03.2023 PËRSA I PËRKET Z.IBRAHIM BASHO.

	Pika 6. Shqyrtim dhe miratim i projektvendimit
	PËR MIRATIMIN E LISTËS SË PËRFITUESVE NGA PROGRAMI I PROÇESIT TË RINDËRTIMIT NË NJËSINË ADMINISTRATIVE NR.3, RRUGA "STEFAN DHIMA" PALLATI NR.8, I DËMTUAR NGA FATKEQËSIA NATYRORE E TËRMETIT TË DATËS 26 NËNTOR 2019.

	Pika 7. Shqyrtim dhe miratim i projektvendimit
	PËR MIRATIMIN E PËRDORIMIT TË FONDIT PREJ 21.151.920 LEKË, PËR SUBVENCIONIMIN E QIRASË PËR FAMILJET, QË PËRFITOJNË BONUSIN E STREHIMIT PËR VITIN 2023.

	Pika 8. Shqyrtim dhe miratim i projektvendimit i Kryetarit të Këshillit
	PËR MIRATIMIN E PROGRAMIT TË PUNËS SË KËSHILLIT TË BASHKISË DURRËS PËR PERIUDHËN JANAR  – DHJETOR 2024

	Pika 9. Shqyrtim dhe miratim i kërkesës së grupit nismëtar të opozitës
	[bookmark: _Hlk151638187]KËRKESË PËR NGRITJEN E KOMISIONIT HETIMOR TË KËSHILLIT NË LIDHJE ME “PËRDORIMIN E FONDEVE TË RINDËRTIMIT NGA BASHKIA DURRËS DHE KRITERET E PËRZGJEDHJES SË PËRFITUESVE”



[bookmark: _Hlk152845033]Ani Dyrmishi: Përsa i përket rendit të ditës, kemi ndonjë koment nga ana e këshilltarëve? 
Komente nuk ka. Kalojmë për votim. 
Kush është pro miratimit të rendit të ditës? 
Kundra? ...Nuk ka.
Abstenim? ... Nuk ka. 

Dorina Milja : Janë 40 këshilltarë se erdhën 2.

Ani Dyrmishi: Atëhere, me 40 vota pro, miratohet rendi i ditës. 
· Kalojmë në projektvendimin për pikën nr. 1. I japim fjalën Komisionit të Barazisë Gjinore, Mirëqenies Sociale dhe Mosdiskriminimit, zj. Edlira Shemsi.

Edlira Shemsi: Komisioni i Çështjeve Sociale, i Barazisë Gjinore....

Ani Dyrmishi: Ndize pak mikrofonin. 

Edlira Shemsi: Komisioni i Çështjeve Sociale, Barazisë Gjinore, pasi shqyrtoi listën e personave  pikën 1, që përfitojnë nga fondi 6 % i bashkisë e miratoi atë dhe ja paraqet këshillit për votim.

Ani Dyrmishi: Faleminderit. 
Komente përsa i përket pikës 1 kemi nga ana e këshilltarëve? 
Atëhere, komente nuk ka. Kalojmë për votim. 
Kush është për miratim të pikës 1 të rendit të ditës? 

[bookmark: _Hlk152845893]Dritan Burgija : Mund ta bëja një koment të lutem ?

Ani Dyrmishi: Po, por herë tjetër z. Burgija, të lutem në kohë.

Dritan Burgija : Po deshe e lejmë.

Ani Dyrmishi: Jo, vazhdo bëje.

Dritan Burgija : Lista është me 47 vetë, dhe është një numër tjetër që miratohet. Kush janë njerëzit, kush janë të tjerët që miratohen. Domethënë ke lista që na keni vënë në dispozicion lista është 47 njerëz....

Edlira Shemsi: Dje në komision na është paraqitur lista e plotë nga përfaqësuesja e bashkisë me gjithë emrat , se dhe këtë pyetje e bëmë dhe dje po na u tha që është dhe lista tjetër që u shtua me persona të tjerë, që ndoshta nuk ishte abdejtu (update). Problemi bashkisë pastaj që nuk ka abdejtu të gjithë këshilltarët.

Ani Dyrmishi: Në rregull.

Dritan Burgija : Këtë pyeja kisha. Prisja përgjigje nga ju, po.

Ani Dyrmishi: Jua dha Kryetarja e Komisionit.
Atëherë kush është pro?
Kundra? ...Nuk ka.
Abstenim? ... Nuk ka. 
Me 40 vota pro, miratohet dhe pika 1 e rendit të ditës. 
· Kalojmë në pikën 2. I japim fjalën Komisionit të Rregullores dhe Çështjeve Juridike, zonjës Alneida Rroshi.

Alneida Rroshi: Faleminderit Kryetar. 
Për pikën 2 Komisioni i Rregullores me shumicë votash, propozon për ta kaluar në votim.
Faleminderit.

Ani Dyrmishi: Faleminderit. 
Komente përsa i përket pikës 2, kemi nga ana e këshilltarëve? 

Edlira Shemsi: Po , dje në komision në lidhje me tarifat për parqet ...

Dorina Milja : Jemi te Këshilli Vendor  i Sigurisë.

Ani Dyrmishi : Është pikë tjetër.

Edlira Shemsi: A, më fal.

Ani Dyrmishi: Koment tjetër për pikën 2?
Atëhere komente nuk ka. Kalojmë në votim.
Kush është pro miratimit të pikës 2 të rendit të ditës? ...
Kundra? ... Nuk ka
Abstenim? ... Nuk ka. 
Atëhere, me 40 vota pro, miratohet dhe pika 2 e rendit të ditës.
· Kalojmë në projektvendimin për pikën 3. I japim fjalën Komisionit të Rregullores dhe Çështjeve Juridike, zonjës Rroshi.

Alneida Rroshi: Për pikën 3, Komisioni i Rregullores, me shumicë votash propozon për ta kaluar në votim.

Ani Dyrmishi: Faleminderit. 
Komisioni i Strehimit dhe Shërbimeve Publike zonja Musaraj.

Joniada Musaraj: Atëhere, Komisioni i Strehimit, gjatë kësaj pike nuk pati asnjë pyetje nga anëtarët dhe me shumicë votash propozon për ta kaluar.

Ani Dyrmishi: Faleminderit.
Komente përsa i përket pikës 3, ka nga ana e këshilltarëve?

Ardian Muka: Po.

Ani Dyrmishi: Po, zoti Muka.

Ardian Muka: Nga ana formale aty nuk përputhet pjesa e numrave. Domethënë flitet që institucioni i ri që do krijohet është me 121 vetë, në qoftë se s’jam gabim, ka një mospërputhje për 7- 8 persona. Pra nga ajo ça është aktualisht Ndërmarrja, shkëputen 121, ndërkohë që diferenca nuk është. Thjesht për sugjerim, që ta shihni për ta, për ta rakordu. 
Pjesën e dytë, përsa i takon tarifave, sugjerohet që aty janë marrë tarifat e tjera për sipërmarrjet e ngjashme private dhe është afërsisht gjysma aplikuan për pjesën e parqeve të reja. Unë do sugjeroja që, meqenëse Klubi Shumësportësh Teuta ka mangësi përsa i takon pjesës së fushave, natyrishisht nuk ka mangësi për volejbollin apo për basketbollin, por për sportet e tjera ka mangësi, do sugjeroja që të futej dhe një zë këtu. Në komision besoj e kanë shqyrtuar, pjesa e abonesë. Pra, të jetë jo vetëm pjesa sportive, flasim për grupmoshat, ndofta fëmijët 10 vjeç, 12 vjeç, 14 vjeç, 16 vjeç që në fund të fundit, nuk kanë pse të vijnë në këto fusha me tarifa të plota, sikur do jetë për qytetarët e tjerë. Në këtë rast t’u shifte mundësia e pajisjes me abone të tyre. 
Tani nuk e di në jemi në kohë apo s’jemi në kohë, por gjithsesi sugjerimi të mbahet parasysh në momentin që do të krijohet Agjencia apo Drejtoria, si do e quajmë, që të vendoset dhe sistemi i aboneve për ato që janë të apasionum mas sporteve, që kanë nevojë ndofta edhe të shkojnë të lujnë përditë. Faleminderit.

Ani Dyrmishi: Faleminderit.

Edlira Shemsi: Më fal, për këtë, për këtë doja të flisja edhe pak më parë, sepse dje në Komision pikërisht këtë pikë ngrita, duhet parë problemi i abonesë për ata që, që do ta frekuentojnë shpesh, për ata që janë të rinj, për ata që janë me fëmijë dhe kjo gjë është protokolluar edhe në protokollin e mbledhjes. Kjo gjë u kërkua.

Ani Dyrmishi: Zoti Myshketa.

Jonuz Myshketa: Përshëndetje të gjithëve. 
Duke patur parasysh materialin që na u përcoll për pikën 3 të rendit të ditës, për këtë pikë, bëhet fjalë për krijimin e një Agjencie, Agjencia e Parqeve Urbane, ku pjesa më e madhe e organigramës kalon nga Sektori i Gjelbërimit që vjen nga Ndërmarrja Rruga. Thuhet që struktura e re të ketë 131 punonjës, 111 merren nga Ndërmarrja Rruga dhe pastaj është pjesa drejtuese. 
Kam disa pyetje në lidhje me ndërtimin e kësaj strukture ose aprovimin. Sa është në total numri i hapësirave ose sipërfaqe - hapësira të gjelbëra aktualisht që administrohen nga Ndërmarrja Rruga?
Dhe ky shërbim, duke pasur parasysh dhe shërbimin që merr në administrim, Agjencia e re APU, po them akronimin e saj, përpos administrimit të dy parqeve, Eco-Park dhe Vala Park, pjesën tjetër, do kryejë po ato funksione që ka kryer Ndërmarrja Rruga me kapacitetet e saj. 
Shërbimi i mbuluar nga Sektori i Gjelbërimit nga Ndërmarrja Rruga, ky shërbim, nga kjo strukturë, a ka qenë në mënyrë efikase dhe efiçente? Nëse jo, cili është rezultati i pritshëm nga krijimi i kësaj Agjencie, kur të njëjtët punonjës operativë do të angazhohen në të njëjtën punë duke shtuar vetëm pjesën drejtuese të administratës, drejtori, nëndrejtori, financieri dhe pjesa tjetër, që bëjnë dhe peshën më të madhe të zërit në buxhetin e bashkisë? 
Pra, duke shtruar këtë lloj, gjykoj që ka nevojë për një përgjigje në lidhje me këtë pyetje dhe doja të shtoja dhe një pyetje, ju lutem, nëse më lejoni. Flitet që në dy parqet, Eco-Park, i cili, investimi i qeverisë është rreth 155 mijë m2 me kushte etj, etj, është dorëzuar pranë bashkisë Durrës, e cila administrohet sipas materialit, përkohësisht nga Ndërmarrja Rruga, përbëhet nga godinë shërbimi ku ka bare. Këto bare, gjithashtu dhe Vala Park, këto ambiente shërbimi, si do të administrohen, nga cili do administrohen dhe këto të ardhura që vijnë nga këto ambiente të rekreacionit - shërbimit, së bashku me tarifat që vendosen, si do të administrohen dhe çfarë, si janë parashikuar të ndërtohen?

Gentian Kallmi (zëvendëskryetar i bashkisë): Përshëndetje të gjithëve. 
Atëhere, në lidhje me pyetjet që u parashtruan, doja t’i theksoja zotit Muka sepse nuk, nuk ka mospërputhje të numrit. Është një numër i caktuar i cili si Sektori i Gjelbërimi, do bëjë pjesë e Agjencisë dhe pozicionet e tjera do i referohen se janë pozicione drejtuese ose administruese. Diferenca është pozicionet e reja të punës që kërkon Agjencia. 

Ardian Muka: Pra do të shtohet një numër?

Gentian Kallmi: Po.

Ardian Muka: Pozicione të reja?

Gentian Kallmi: Po. Domethënë, diferenca është numri ekzistues i... 

Ardian Muka: Organikës së re të gjelbërimit.

Gentian Kallmi: Gjelbërimi do kalojë në varësi të Agjencisë edhe pozicionet e tjera janë shtesë në funksion administrimi. 
Në lidhje me tarifat, është një çështje që në do e shqyrtojmë. Jemi në kohë se mund ta përfshijmë në paketë fiskale, e cila nuk është miratuar akoma për vitin 2024, gjithsesi është një çështje që do e... 

Ardian Muka: Thashë për abonetë, se tarifat janë...

Gentian Kallmi: Dakord, përfshihet, mund të përfshihet në paketë fiskale në momentin e miratimit. Është e njëjta besoj pyetje edhe e zonjës Shemsi.

Edlira Shemsi: Po, e ngrita edhe dje në komision këtë gjë. 

Gentian Kallmi: Përsa i përket zotit Myshketa, përdorimi, pyetjet ju lutem m’i rikujto. Kemi godinat për të cilat, ambientet po themi e shërbimit, si do administrohet dhe... dhe të ardhurat si do menaxhohen?

Jonuz Myshketa: Si do administrohen?

Gentian Kallmi: Ndërkohë, përsa i përket pjesës së shërbimit të pastrimit. Shërbimi i pastrimit aktualisht është efiçent në bashki, shërbimi i gjelbërimit, të kërkoj ndjesë, është efiçent në Bashkinë Durrës. Është bërë një studim që me të njëjtat kapacitete mund të mbulohen dhe të dyja agjencitë. Pra, Agjencia për për Vala Parkun dhe Eco Parkun, për dy ambientet. Godinat e shërbimit, të ardhurat janë për Agjencinë e krijuar, të cilat do të shërbejnë edhe për mirëmbajtjen e, sepse do ketë shpenzime për administrimin e Eco Parkut dhe Vala Parkut. 
Ndërkohë, përsa i përket ambienteve të përdorimit, është për t’u, për t’u vendosur mënyra se si ato do të, do vendosen në përdorim.

Jonuz Myshketa:Duke qenë që shërbimi i ofruar nga Sektori i Gjelbërimit, në lidhje me gjelbërimin, me gjithë çfarë përmban mirëmbajtja... etj, etj, është efiçent. Atëhere për ç’ka nevojitet kjo Agjenci kur ky shërbim ofrohet në mënyrë efiçente nga e njëjta Ndërmarrje dhe po me të njëjtët punonjës të këtij sektori të Agjencisë? Aty, aty unë vërej, në mos qofsha gabim, që shtohet vetëm aparati drejtues, i përbërë pra, nga, siç thashë më sipër, nga drejtori, nëndrejtori, financier dhe nga inxhinierë, në mos gaboj është inxhinieri i mjedisit dhe inxhinieri i ndërtimit. Besoj që, këto pozicione i shërbejnë dhe strukturës aktualisht që, e cila kryen një shërbim, me këtë lloj, me këtë ndërmarrje, me këtë kapacitet burimesh njerëzore. Pra, do krijojmë një Agjenci tjetër duke shtuar kapacitetet e burimeve njerëzore, të cilat përbëjnë një zë shtesë në buxhetin e bashkisë, që të kryejnë të njëjtën punë kur administrohen në shtesë të shërbimeve që ofrojnë ose detyrave që kanë, janë vetëm dy parqet, Vala Park dhe Eco Parku. 
Pra, pyetja, që ta zgjeroj se e kisha me merak: A është parashikuar për buxhetin 2024 sa janë shpenzimet në lidhje me këtë Agjenci që do krijohet dhe cili është avantazhi krahasues në lidhje me ç’ka ofron sot në shërbimin publik qytetar?

Gentian Kallmi: Atëhere, normalisht që janë parashikuar në buxhetin dhe projektbuxhetin e mbledhjes së radhës të fundvitit për vitin 2024. Normalisht është menduar që Sektori i Gjelbërimit të atashohet në një Agjenci e Specilizuar vetëm për ofrimin e shërbimit të gjelbërimit për përmirësimin e punës, me specialistët e duhur.

Jonuz Myshketa: Pra me specialistë që i shtohen kësaj, këtij sektori?

Gentian Kallmi: Pikërisht, sepse të dyja ambientet, si Eco Park dhe Vala Park, nuk janë sipërfaqe të thjeshta për t’u administruar nga një Ndërmarrje e cila ka disa funksione dhe është menduar që Sektori i Gjelbërimit të atashohet në Agjenci.

Jonuz Myshketa: Një pjesë e personelit të strukturës së gjelbërimit i kalon Vala Parkut, i kalon Agjencisë së re që, që do krijohet nga bashkia. Pra, kjo është pjesa që administron gjithë punën e gjelbërimit. Ju mendoni që vetëm pjesa drejtuese do arrijë të menaxhojë, duke identifikuar punën e këtyre punonjësve që të administrojnë sa më mirë të dy parqet?

Gentian Kallmi: Po, në aspektin tonë, po me atashimin e Sektorit të Gjelbërimit në një ndërmarrje të veçantë, cilësia do rritet.

Ani Dyrmishi: Atëherë koment tjetër ka? 
Nuk ka. Kalojmë në votim. 
Kush është pro miratimit të pikës 3 të rendit të ditës? 
Kundra?....
Abstenim?..... 4 abstenim. 
Me 38 pro, 4 abstenim, miratohet pika 3 e rendit të ditës. 
· Kalojmë në projektvendimin për pikën 4. I japim fjalën Komisionit të Kulturës, Arsimit, Rinisë, Sporteve, Komuniteteve Fetare dhe Titujve të Nderit, zonjës Denisa Luarasi.

Denisa Luarasi: Përshëndetje Kryetar. 
Edhe Komisioni ynë i Arsimit, Kulturës, Rinisë, Sporteve, Komuniteteve Fetare, ra dakord për miratimin e sistemit të ri të adresave, i ndryshuar, të vendosë miratimin e emërtimit të rrugës “Profesor Doktor Fatos Tartari” me vendodhje në lagjjen nr.10, Njësia Administrative nr.2 dhe ngarkohet për zbatimin e këtij vendimi Drejtoria e Planifikimit dhe Zhvillimit të Territorit dhe Ndërmarrja Rruga, Bashkia Durrës. Faleminderit.

Ani Dyrmishi: Faleminderit. 
Komente përsa i përket pikës 4, kemi nga ana e këshilltarëve?
Nuk ka. Atëhere kalojmë në votim. 
Kush është pro miratimit të pikës 4 të rendit të ditës? 
Kundra?....
Abstenim?.... Nuk ka. 
Atëhere, me 42 vota pro, miratohet pika 4 e rendit të ditës. 
· Kalojmë në projektvendimin për pikën 5. I japim fjalën Komisionit të Rregullores dhe Çështjeve Juridike, zonjës Rroshi.

Alneida Rroshi: Për pikën 5, Komisioni ynë, propozon për ta kaluar në votim.

Ani Dyrmishi: Faleminderit. 
Komisioni i Strehimit dhe Shërbimeve Publike zonja Musaraj.

Joniada Musaraj: Komisioni ynë propozon ta kalojë në votim dhe e miratoi me shumicë votash.

Ani Dyrmishi: Faleminderit. 
Komente përsa i përket pikës 5, kemi nga ana e këshilltarëve? 
Komente nuk ka. 
Kush është pro miratimit të pikës 5 të rendit të ditës? 
Kundra?..... 
Abstenim? .....Nuk ka. 
Atëhere, me 41 pro, 1 pa votuar, miratohet pika 5 e rendit të ditës. 
· Kalojmë në projektvendimin për pikën 6. I japim fjalën Komisionit të Rregullores dhe Çështjeve Juridike, zonjës Rroshi.

Alneida Rroshi: Gjithashtu, për pikën 6, propozon për ta kaluar në votim.

Ani Dyrmishi: Komisioni i Strehimit dhe Shërbimeve Publike zonja Musaraj zonja Musaraj.

Joniada Musaraj: Edhe komisioni ynë propozon të kalojë në votim.

Ani Dyrmishi: Atëhere, komente përsa i përket pikës 6, kemi nga ana e këshilltarëve?
Po.

Kontjana Kuçi: Përsa i takon pikës 6, kisha një pyetje. Lista e përfituesëve, është kjo e vetmja apo do kemi edhe shtesa të tjera?

Gentian Kallmi: Atëhere i referoheni të njëjtit objekt apo procesit te rindërtimit?

Kontjana Kuçi: Po, po, të njëjtit objekt.

Gentian Kallmi: Atëhere, për këtë objekt janë në trajtim edhe familje të tjera, që mund të jenë përfituese. Kjo është një pjesë që ka dokumentacionin e plotë deri në këto momente.

Kontjana Kuçi: Do ketë një listë të dytë domethënë?

Gentian Kallmi: Mund të ketë një listë të dytë, si mund të mos ketë. Nuk janë trajtu të gjithë banorët.

Ani Dyrmishi: Atëhere, zonja Keçi.

Arjeta Keçi: Këtu në fakt thuhet që janë marrë në shqyrtim, janë kualifikuar nëntë subjekte, nga të cilat shtatë kanë aplikuar tek platforma “shtëpia ime”, ndërsa dy jo. 
Pse nuk janë marrë në konsideratë dy të tjerat në të njëjtën mënyrë?

Gentian Kallmi: Atëhere, këtu ka pas një problematikë, sepse në këtë objekt me nivel fillestar dëmi DS3 janë dhënë fondet e grantit prej 500 mijë lekësh të reja. Një pjesë e mirë e banorëve, duhet të kthejnë fondet që të dalin përfitues. Në momentin që ato e kanë fondin nuk mund të dalin përfitues, sepse janë dy programe rindërtimi të ndryshme, DS3-shi dhe DS4-ra.
  
Arjeta Keçi: Atëhere...

Gentian Kallmi: Duhet të përjashtohen nga DS3-shi me kthimin e fondeve që të dalin përfitues nga DS4-a.

Arjeta Keçi: Godina do shembet besoj?

Gentian Kallmi: Po, ka një vendim shembje.

Arjeta Keçi: Dhe do rindërtohet në të njëjtin vend? Sepse, aty thuhet që transferohen, pra këto që janë miratuar, transferohen në Spitallë, apo jo?

Gentian Kallmi: Atëhere, juridikisht, juridikisht, në projektvendimin që ju keni, nuk keni lexuar besoj në pikat e vendimit që do të transferohen, por gjithsesi. 

Arjeta Keçi: Këto, një sekond...

Gentian Kallmi: Për sqarim,

Arjeta Keçi: Po.

Gentian Kallmi: Për sqarim, për sqarim KSHR-ja, Komisioni Shtetëror i Rindërtimit, nuk e ka parashikuar rindërtimin në një truall të këtij objekti.

Arjeta Keçi: Arsyeja?

Gentian Kallmi: Arsyeja? Ne jemi, ne zbatojmë vendimet e Komisionit Shtetëror të Rindërtimit dhe në Akt-Normativ është parashikuar në momentin që nuk rindërtohet në të njëjtin truall, duhet të transferohet.

Ani Dyrmishi: Zonja Devolli.

Edlira Devolli: Kam pasur një kontakt me këto banorët e Njësisë Administrative, konkretisht me 6 nga përfaqësuesit, nga 6 familje. Ato, normalisht, kishin një Vendim të Këshillit Bashkiak, pra ka një Vendim të Këshillit Bashkiak për këtë Njësi Administrative, konkretisht është Vendimi nr.14, i datës 25.02.2022, pra gati 21, 22 muaj më herët, ku është vendosur: 
1. Vijimin e proçedurës së prishjes së detyruar të objekteve në Njësinë Administrative nr. 3:   Pallati me 11 kate, godina nr. 8, lagjja 5, rruga “Stefan Dhima”, “Ndregjoni” shpk, kodi GIS 23206, në zbatim të Raportit mbi vlerësimin e aftësisë mbajtëse strukturore dhe oponencës teknike të hartuar nga Instituti i Ndërtimit Tiranë. 

Flutura Kasa: Afroje pak mikrofonin se s’dëgjojmë.

Edlira Devolli: Po. 
2. Kryetari i Bashkisë, Drejtoria e Planifikimit dhe Zhvillimit të Territorit dhe Inspektorati i Mbrojtjes së Territorit të ndjekin procedurat për aplikimin, shqyrtimin dhe miratimin e dokumentit për leje ndërtimi (prishjen e objektit të dëmtuar nga fatkeqësia natyrore), sipas parashikimeve të akteve ligjore në fuqi.
Dëgjohem tani? Okej (okey). 
Për pikën dy kam një pyetje. A është ndjekur, a është zbatuar, a janë zbatuar këto procedura? Vazhdojmë te pika tre. Inspektoriati i Mbrojtjes së Territorit merr të gjitha masat për ndërhyrje dhe prishjen e objektit të përcaktuar në pikën 1 dhe 2 të këtij vendimi. 
4. Me qëllim njoftimin e banorëve dhe palëve të interesuara, vendimi publikohet në faqen zyrtare të Bashkisë Durrës, si dhe afishohet në këndin e njoftimeve pranë Njësisë Administrative nr.3. 
Bazuar tek ky vendim, qytetarët janë duke pritur që pallati të shembet, të ndërtohet dhe të marrin ndërtesat aty ku kanë jetuar më herët. 
Vazhdon pika 5... Dërgimin e dokumentacionit pranë Komisionit Shtetëror të Rindërtimit, për ndjekjen e proçedurave për hartimin e PDyV pikësore për rindërtimin e tyre në të njëjtin truall nga Njësia Zbatuese, duke respektuar kondicionet urbane parashikuar në aktet ligjore në fuqi.
Ngarkohen Kryetari i Bashkisë, Drejtoria e Projekteve dhe Infrastrukturës Publike, Drejtoria e Planifikimit, Kontrollit dhe Zhvillimit të Territorit, Drejtoria e Shërbimeve Publike, Inspektoriati i Mbrojtjes së Territorit Vendor Durrës, Drejtoria e Kabinetit dhe Njësia Administrative Nr.3, Durrës për zbatimin e këtij vendimi.
Ky vendim hyn në fuqi 10 ditë mbas shpalljes. 
Gjithashtu është miratuar edhe nga Prefekti, i cili e ka gjetur këtë vendim të bazuar në ligj. 
Atëhere, a janë ndjekur këto procedurat? E para, të mbaroj të gjitha pyetjet. 
Pyetja tjetër është: A është e mundur që bashkia të nxjerri një vendim tjetër në konflikt me vendimin e parë? 
Do sjell edhe rastin e një zotërie të moshuar, Sabaudin Rada, që është tek lista e përfituesve. Zotëria më tha që, të lutem ma përcill zërin. Ai është në një moshë të konsideruar dhe referon se ka jetuar gjithmonë në, në qytetin e Durrësit , brënda qytetit të Durrësit siç e quan dhe nevojat që ka i kryen në këmbë ose me biçikletë. 
Tani, këto banorët nuk janë pyetur fare, nuk është marrë miratimi i tyre për transferimin atje. Pikërisht, kërkojnë rindërtimin e pallatit. Kanë bërë edhe një padi në Gjykatë Administrative dhe përderisa ka një proces gyqësor, bazuar gjithmonë në Vendimin e Këshillit Bashkiak, kanë hapur kanë bërë një kërkesë padi dhe është, nisur nga ky vendim, nisur nga ky vendim, qytetarët kanë ndenjtur në pritje. 
Siç thashë, edhe në takimet parazgjedhore me kryetaren, iu është premtuar që pallati do të rindërtohet, por kjo nuk mbetet, nuk është e thënë, nuk është provuar ndoshta me dokumentacion, ndoshta, mund të ketë ndonjë filmim amator, nuk e di, por ju është premtuar ndërtimi aty. 
Tani, ka tre arsye thelbësore që të mos votohet ky transferim në logjikën time. Të sqarohem, nuk jemi kundër përfitimit të qytetarëve nga procesi i rindërtimit, por të rishihen të gjitha mundësitë që të rindërtohet në truallin e tyre dhe të marrin banesat aty ku i kanë pasur më herët, është e mundur. Dhe, në bazë të cilit vendim, ose në bazë të cilit akt ligjor është vendosur që të përzgjidhen këta banorë për t’u transferuar, siç thonë ata, t’i citoj. Thonë: “Ku bazohen, në cilin ligj apo akt ligjor i referohen që na marrin neve”, - thonë, “nga zemra e qytetit dhe na dërgojnë në zonë periferike siç është zona 4, Spitallë?” Pra, si mund të transferohen qytetarët pa u konsultuar më herët me ta? 
Faleminderit.

Ani Dyrmishi: Për procedurë, për procedurë të sqaroj diçka. 
Pika 6 thotë “Për miratimin e listës së përfituesve nga programi i procesit të rindërtimit Njësia Administrative nr.3” dhe s’ka transferim.
 
Hekuran Markola: Zonja nënkryetare, po ofendon Spitallën ti tani me këto që thua, se ato në Spitallë do shkojnë se s’do shkojnë në veri, ku ta di unë.  
Po e merr falas nuk po e blejnë.

Ani Dyrmishi: Ka shumë pyetje zonja Devolli dhe të mos humbë rendi i pyetjeve.

Ardian Muka: Llogjika, ku bazohet bashkia për të përcaktuar që ky objekt nuk po ndërtohet, pra në qoftë se pallati është shembur ?

Ani Dyrmishi: Zoti, zoti Kallmi.  

Gentian Kallmi: Në përgjigje të pyetjes së përbashkët të zotit Muka dhe zonjës Devolli.
Ideja është që ka një vendim të KSHR-së, Komisionit Shtetëror të Rindërtimit, për objektet që do të rindërtohen në të njëjtin truall. Për objektin që po flasim, nuk është pjesë e kësaj liste. 

Ardian Muka: Dhe ku bazohet, thashë? 

Gentian Kallmi: Bazohet, sepse është vendosur nga KSHR-ja, objektet që do të rindërtohen në të njëjtin truall.

Ardian Muka: Pra, juve ju vijnë shabllon? Ju i merrni dhe... 

Gentian Kallmi: Nga Komisioni, sepse edhe fondet, edhe fondet vijnë nga rindërtimi.

Edlira Devolli: Në lidhje me pikën 6, apo jo? I vendimit nr.104, datë 08.07.2022, thotë: Të miratojë shfuqizimin e shkronjave “i” dhe “ii” të pikës 3 .....

Gentian Kallmi: Po, jua sqaroj unë. 

Edlira Devolli: Të vendimit nr.36...

Gentian Kallmi: Okej (okey), Vendimi nr. 36...

Edlira Devolli: Që thotë...

Gentian Kallmi:Vendimi nr.36, parashikon objektet, të cilat do rindërtohen në të njëjtin truall dhe me Vendim nr.104 në pikën 26 janë objekte të cilat, me vendimin paraardhës ishin parashikuar të rindërtohen në të njëjtin truall dhe me ndryshimin, me vendimin e ri ndryshohet, nuk rindërtohen më.

Edlira Devolli: Me cilin vendim? 
Cili numër është ku përmendet kjo adresë, sepse të gjitha tek këto vendimet që janë këtu nuk është.

Gentian Kallmi: Edhe njëherë. Besoj se, besoj se i isha i qartë. Në vendimin fillestar, nuk është e parashikuar adresa e pallatit nr.8, rruga “Stefan Dhima” për rindërtimin në të njëjtin truall. 

Edlira Devolli: Po mirë pra, se fakti që nuk është përfshirë dhe nuk është cituar.
Po Vendimi i Këshillit Bashkiak?

Gentian Kallmi: Vendimi i Këshillit Bashkiak është për përfituesit.

Ani Dyrmishi: Vazhdo zoti Kallmi, të lutem.

Gentian Kallmi:  Po. 
Në lidhje me pikën tjetër, përsa i përket prishjes së detyruar. Me Vendimin e Këshillit Bashkiak të vitit 2022, është vendosur prishja e detyruar. Aktualisht, pas tentativave me IMTV-në, duke mos pasur mjetet dhe personelin e specializuar për prishjen e objektit, konsultuar dhe me IKMT-në për prishjen e detyruar të tij, duke qenë se ka shumë banesa ngjitur, duhet të evitohet prishja e detyruar.

Ani Dyrmishi: Zonja Shemsi, të lutem! Zonja Shemsi! Tashi ta dëgjojmë dy minuta?!

Gentian Kallmi: Duhet evituar prishja e detyruar me shpërthim, duhet bërë një prishje mekanike, për të cilën i jemi drejtuar Institutit të Ndërtimit për një,  hartimin e projekt-preventivit të prishjes mekanike të këtyre objekteve, të cilat janë në rrezik në qoftë se prishen me shpërthim.

Edlira Devolli: Për 22 muaj... 
Më fal! Për 22 muaj pra, nuk është, nuk është arritur që...  
Se fakti që unë i kam, i kam kontaktuar dhe jam takuar me qytetarët, normalisht kam marrë përsipër që të përcjell shqetësimin e tyre. Nuk dëshirojnë që të transferohen atje. Pra... 

Gentian Kallmi: Në lidhje me transferimin, fatkeqësisht nuk është dëshira... 
Qëllimi i ligjit të rindërtimit është strehimi i familjeve të cilat mbesin pa strehë. Në varësi të vendimeve dhe bazës ligjore në fuqi, ne operojmë për strehimin e tyre në të njëjtin truall ose me transferim.

Edlira Devolli: Më lejoni edhe diçka zoti Dyrmishi. 
Unë dua të ritheksoj se ne nuk jemi kundër përfitimit të qytetarëve nga procesi i rindërtimit, por të rishihen të gjitha mundësitë që të rindërtohet në truallin e tyre dhe, ajo që lë, domethënë, për të dëshiruar dhe është një paragraf tek raporti që na ka ardhur, ku thuhet: Zyra e Posaçme e Rindërtimit, e Rikonstruksionit dhe Rimëkëmbjes Ekonomike në zbatim të Vendimit të Komisionit Shtetëror të Rindërtimit nr.104, datë 08.07.2022, ka kërkuar që subjektet përfituese, pronarë të apartamenteve të pallatit nr.8, rruga “Stefan Dhima”, të transferohen në zonën e re të zhvillimit, zona 4, Spitallë. Pra, këtu është edhe citimi që tha zonja Keçi, të transferohen.
Në bazë të cilave kritere janë përzgjedhur?

Gentian Kallmi: Por, në momentin edhe njëherë po e përsëris. Në momentin kur vendimi i KSHR-së nuk e përcakton si objekt për rindërtimin në të njëjtin truall ....

Edlira Devolli: Por, a është... 

Gentian Kallmi: Nuk mund të trajtohet si rindërtim.

Edlira Devolli: A është, a është e mundur që pas kësaj kohe, të vendosi një institucion ku do jetojnë qytetarët, jashtë vullnetit të tyre?

Rolant Xhelilaj: Po, po.

Gentian Kallmi: Atëhere, rindërtimi, rindërtimi dhe një herë, po strehon... 

Rolant Xhelilaj: Po, është një ngjarje e jashtëzakonshme. Po.

Edlira Devolli: Ndërkohë që ka një Vendim të Këshillit Bashkiak të mëhershëm.

Rolant Xhelilaj: Përgjigjen e kishe brenda tek materiali.

Anisa Ibraj: Kam kërkuar fjalën.

Ani Dyrmishi: Më fal, se e ka kryetari i grupit... 
Më fal, se e ka të drejtën kryetari i grupit, kur e kërkon para teje. 
Të lutem. Është kryetari i grupit. Ai e ka të drejtën para teje.

Anisa Ibraj: Okej (okey). Atëherë vazhdoni.

Rolant Xhelilaj: Nënkryetari i Këshillit Bashkiak është korrekt. Këdo nga anëtarët e Këshillit Bashkiak të pyesësh, është dakord që çdo objekt i prishur, të rindërtohet në të njëjtin vend, sepse janë kontribute shumëvjeçare të familjeve që kanë blerë shpitë aty, jetojnë mes Durrësit dhe një situatë e jashtëzakonshme i detyron të shkojnë diku tjetër. Por është situatë e jashtëzakonshme dhe në këtë situatë të jashtëzakonshme, ka vendime të cilat rregullojnë dhe situata, që, zoti Muka i di mirë. Që aty te prishja, që të kalojë nga prishja me eksploziv te prishja mekanike, për arsye të njëqind faktorëve, mosrujtjes së distancave, situatës problematike që krijojnë objektet e tjera. Mirë është të ishte bërë kudo aty ku ka ndodhur prishja, nuk ndodh dot për njëqind arsye, përfshirë brenda dhe disa arsye teknike. Dhe, tjetra pastaj, brenda të gjithë materialit që ju lexuat, është ata i janë drejtuar Gjykatës Administrative dhe ne e konsiderojmë normale që të presim vendimin e Gjykatës Administrative, edhe Bashkia, edhe Instituti i Ndërtimit dhe Komisionet e ndërtuara për këtë punë për të marrë vendimin përfundimtar. Në qoftë se vendimi i Gjykatës Administrative është të rindërtohet aty, të gjenden të gjitha format dhe të bëhet! Në qoftë se ajo thotë, ky vendim në përputhje me situatat e jashtëzakonshme që kaloi qyteti i Durrësit, të shkojë në një lagje të re, që shumë shpejt do bëhet një lagjje moderne, është prapë në të mirë të qytetarëve dhe besoj të gjithë jemi dakord për këtë punë. Zgjatja më duket një çik jo korrekte, sepse qytetarët të interesuar për problemin e tyre, kanë ndjekur të gjitha shkallët siç i takon. I janë drejtuar në fund Gjykatës Administrative, e cila do përcaktojë saktësinë e vendimeve të marra nga institucionet e ngritura për këtë punë. Faleminderit.

Ani Dyrmishi: Zonja Ibraj.

Anisa Ibraj: Përshëndetje të gjithëve. 
Atëhere, sa për zotërinë që qeshi në momentin që po flisnim për fatkeqësinë e 26 nëntorit, tërmeti nuk njeh nëse jemi anëtarë Këshilli apo qytetarë. Mund të na ndodhi edhe neve nesër dhe, nëse ti ke investuar në gjithë mundin e jetës, aty në atë pallat, pse ti duhet ta zhvendosësh atë, atë familje në Spitallë? Ky rast mund të na ndodhi dhe neve dhe ti vazhdon akoma qesh zotëri dhe mua kjo nuk më duket fare normale. Gjithë mundin e jetës ti t’ia dërgosh atyre në Spitallë. Po.

Hekuran Markola: Me mua e ke, se se kuptova? Me mua e ke? Hekuran e kam emrin.

Anisa Ibraj: Po me ty e kam! Do të ta mësoj emrin, radhës tjetër. 
Faleminderit.

Ani Dyrmishi: Zonja Musaraj.

Joniada Musaraj: Dua të them diçka lidhur me shqetësimin që ka zonja Devolli dhe të tjerë dhe zonja, zonjusha, më fal. 

Edlira Devolli: Për qytetarët.

Joniada Musaraj: Për qytetarët, po patjetër, për qytetarët do flas dhe unë për pikën 6. 
Atëhere, unë mendoj që qytetarët, 6, 5, 15, sa janë, nuk e di, që janë shqetësuar dhe kanë shprehu shqetësimin tek ju, përpara së gjithash mendoj që kanë hallin e kokës së tyre, pra ku të fusin kokën dhe pastaj vendndodhja, se ku do jetë pallati. Nuk është dëshira, as e jona dhe e askujt që të transferohen banorët, nga një zonë ku e kanë zgjedhur, e kanë blerë apartamentin, diku tjetër. Megjithatë, nuk jam dakord edhe me diçka tjetër që të presim të paguajmë ne bonuset e qerasë që marrin këta qyetarë, derisa këta të binden që të transferohen atje ku është më e mira, pra aktualisht që flasim. Nuk jam dakord as me pikën që janë ankuar në gjykatë dhe kjo padi që ata kanë bërë më detyron mua të pres vendimin e gjykatës. Nuk është kështu në fakt, sepse, e para që gjykata ka një punë kolosale administrative. Nëse ata kanë patur bindje te kjo padi që kanë ngritur, të kërkojnë sigurimin e padisë dhe të pezullohet procesi dhe ne, nuk veprojmë, as si këshillatrë, as si bashki, nuk vepron dhe qytetarët janë të mbrojtur. 
Nga ana tjetër, nuk mund të përdoret si argument në vendimmarrjet tona që qytetari nuk do. Nuk dua as unë e para, nëse do më binte halli i tillë, që të transferohesha diku tjetër, por do zgjidhja që të kisha një apartament, se sa të rrija me qera dhe për më tepër, që nuk e di se sa do zgjasi dhe mbështetja me bonusin e qerasë. Kështu që, parësore për mua është strehimi i qytetarit, pastaj ana tjetër, se si do përdoret nga disa këshilltarë, pastaj kjo është...

Ani Dyrmishi: Faleminderit. 
Zonja Rroshi.

Alneida Rroshi: Faleminderit Kryetar. 
Unë nuk dua të zgjatem në këto pika, por do kisha dashur që, çdo këshilltar, në momentin që vjen për të diskutuar për një çështje e cila prek gjithë qytetarët e Durrësit, të merrej me aprovimin, këndvështrimin apo diskutimin e atyre pikave me të cilat ka marrë përgjigje. 
I drejtohem zonjës Devolli, sepse për të gjitha pikat që ne diskutuam tashmë, janë sqaruar në Komision. I ka bërë ato pyetje, ka marrë përgjigje. Ka kërkuar informacion, i është dhënë informacioni nga stafi dhë bën të njëjtat pyetje. Nuk e di, nëse nuk ka qenë i qartë, nëse nuk e ka marrë përgjigjen dhe unë jam shumë e sigurtë që kjo është një temë që të gjithë qytetarët i prek dhe unë do isha e para për t’i ndihmuar të gjithë. 
Mendoj që shteti shqiptar po bën maksimumin për qytetarët e Durrësit për fatkeqësitë natyrore, por zgjatemi shumë dhe duket sikur po bëjmë vetëm, vetëm shou (show) politik. Mua më vjen shumë keq për këtë, por për herë tjetër do kisha dashur që të zgjerohemi në diskutime mbi përgjigje për t’i kundërshtuar dhe aprovuar ato. Faleminderit.

Ani Dyrmishi: Po zonja Devolli.

Edlira Devolli: Po. Atëhere, për zonjën Musaraj njëherë. Se çfarë shqetësimi kanë qytetarët, e shprehin qytetarët. Dhe ne këtu sjellim shqetësimin e tyre. Nuk bëhemi empatikë po të isha unë në mendjen e tij apo jo......

Joniada Musaraj: Po, patjetër, bëhemi, sepse në Durrës ka ndodhur.

Edlira Devolli: Kështu që, përderisa ata kanë zgjedhur të shprehin shqetësimin e tyre tek unë, unë do t’i përfaqësoj këtu.  E para. 
E dyta. Po zonja Rroshi, disa nga pyetjet, kanë marrë përgjigje. Më është dhënë dje, vendimi ku ishit bazuar, që është Vendimi nr.104, i datës 30.07.2022, pika 26 e kishte Durrësi, siç nisa ta citoja, ku thotë: Të miratojë shfuqizimin e ... Ta lexoj të gjithë dhe t’ju lexoj edhe interpretimet, të gjitha, ku ky objekt nuk përmendet fare aty. As si fuqizim, as si shfuqizim më pas. 
Dakord? 

Alneida Rroshi: Është bërë pyetja dhe unë nga ... nënkryetari i Bashkisë të është dhënë përgjigjia pikërisht për këtë gjë.

Edlira Devolli: Nënkryetari i Bashkisë, është i pranishëm. Më është thënë, patjetër që jemi bazuar në pikën 26 të këtij vendimi, ku i referoheni disa vendimeve të tjera pika 26. I kam marrë, i kam printuar vendimet dhe ky subjekt nuk është përmendur në asnjë pikë të asnjë vendimi. 

Joniada Musaraj: Më fal, në lidhje me çfarë duhet të përmendet? 

Edlira Devolli: Nëse duhet t’i jap këto pikat që të diskutojmë. Po i deshe mund të...

Joniada Musaraj: Jo më fal. Të lutem më thuaj, fjalinë nuk e kuptova, të përmendet për fuqizim dhe shfuqizim, sepse nuk e kuptova. Ku kërkon që të përmendet ose ku pretendon ti që duhet të ndodhej ky pallati, të përmendej ky pallati? Në cilin vendim?

Edlira Devolli: Atëhere, pika 26 thotë të miratojë shfuqizimin e shkronjave “i” dhe “ii”, të pikës së 3-të, në Vendimin nr.36, datë 15.07.2020, prit sa ta gjej. Ja ku është. Atëhere, Vendimi nr.36, i datës 15.07.2020, thotë: Në mbështetje të Aktit Normativ nr.9, datë 16.12.2011, të Këshillit të Ministrave, për përballimin e pasojave të fatkeqësisë natyrore, të Vendimit nr. 878, datë 24.12.2019, të Këshillit të Ministrave, për përbërjen dhe organizimit të veprimtarive dhe rregullave e funksionimit të Komisionit Shtetëror të Rindërtimit, Komisioni Shtetëror i Rindërtimit vendosi: Pika 3 është: “Të miratojë rindërtimin në të njëjtin truall të njësive të banimit në ndërtesa, pallate të vlerësuara për shembje, sipas akt-ekspertizave të thelluara në Institutin e Ndërtimit, të miratuar me Vendim të Këshillit të Bashkisë Durrës, nr. 18...” 

Joniada Musaraj: Që të ta lehtësoj. Edlira, më thuaj... 

Edlira Devolli: ...datë 23.. jo, jo prit

Joniada Musaraj: Ndodhet në listën e pallateve...

Edlira Devolli: Jo, jo, një moment...

Joniada Musaraj: ....që do të rindërtohen, “Stefan Dhima” ..
  
Alfred Mullaraj: Ne s’do rrimë të lexojmë tani këtu.

Joniada Musaraj: Edlira, të lutem... 
Po ne i kemi lexuar... 
Po vetëm më thuaj diçka, Stefan Dima, pallati nr.8, ndodhet në listën e vendimit të komisionit... 

Edlira Devolli: Atëhere, nuk...

Joniada Musaraj: ... për t’u rindërtuar aty ku ka qenë?

Edlira Devolli: Atëhere, nuk ndodhet këtu, por, por. Nuk ndodhet pra! Ndërsa akti tjetër, të kërkon shfuqizimin e këtyre, pra... 

Hekuran Markola : Edlira po lexon te portali “Durrës lajm”

Joniada Musaraj: Edlira, të lutem! Të lutem Edlira, u ngatërrove pak. Edlira u ngatërrove me letrat. Të lutem Edlira, u ngatërrove me letrat., të lutem. U ngatërrove Edlira...

Flutura Kasa: O Edlira, një minutë, o Edlira! O Edlira! A ka mundësi të bëj një pyetje? 

(Shumë zhurmë...)
Ani Dyrmishi: Tashi ju lutem !
Se kemi as në rend dite. 
Zonja Kasa, po flasim për një pikë që se kemi as në rend dite. 
Këtu s’ka fare lidhje me tjetërsim ka vetëm përfitim.

Flutura Kasa: Të të bëj një pyetje?! Të të bëj një pyetje ty dhe gjithë kolegëve këtu. 
Një pyetje të shkurtër. Të lutem Kryetar! Nuk të shqetësoj më.

Ani Dyrmishi: Ore, s’ka lidhje me rendin e ditës. 

Flutura Kasa: Ju këshilltarët këtu, kur keni një gjë të paqartë, këtu ka zyra dhe drejtori....

Alneida Rroshi: I marrin përgjigjet Flutura, i kanë marrë!

Flutura Kasa: ... pse nuk shkoni?! Unë, përshembull, nënkryetarit ia nxij jetën, nënkryetarit ia nxij jetën, Dianës ia nxij jetën! Dhe nuk bëj pyetje në Këshill, se shkoj i marr përgjigjet atje. Shkoni sqarohuni, janë zyrat, pse i merrni të gjitha këtu në Këshill?! 

Ani Dyrmishi: Shumë faleminderit zonja Kasa.

Flutura Kasa: Mos i leni këtu në Këshill! Mos i merrni ketu në këshill që mos dalim nëpër televizione sikur ....

Ani Dyrmishi: O zonja Kasa, të lutem! O zonja Devolli!

Edlira Devolli : Kam të drejtën e replikës.

Ani Dyrmishi: Ore ke të drejtë me fol, por puna është që ti po flet jashtë rendit të ditës.

Alneida Rroshi: Ti po lexon dy orë o goc.

Ani Dyrmishi: S’është tjetërsi, ja ku e ke pikën, lexoje. Projektvendim për pikën 6, ça thotë: “Për miratimin e listës së përfituesve nga programi i procesit të rindërtimit në Njësinë Administrative nr.3”, ku e ke transferimin këtu?! Lexoje me një vend dhe unë do të ta jap fjalën gjithë ditën.
Tashi je jashtë rendit të ditës! Po nuk ka lidhje me pikën 6. Është proces i rindërtimit përfitues. Nuk është tjetërsim.

Edlira Devolli: ... dhe ne nuk jemi kundër për përfitimin

Ani Dyrmishi: ... dakord pra! Përfitim do të thotë përfitim.

Edlira Devolli: Fakti që ka një Vendim të Këshill Bashkiak... 

Ani Dyrmishi: Tashi, koment tjetër përsa i përket pikës 6, ka nga ana e këshilltarëve? 

Jonuz Myshketa: Me leje?

Ani Dyrmishi: Ja, një sekond.
Zoti Myshketa.

Jonuz Myshketa: Në lidhje me atë çfarë tha zoti Xhelili, të gjithë biem dakord. I bëj thirrje të gjithë anëtarëve të Këshillit Bashkiak, gjithë kolegëve, kjo pikë të refuzohet derisa ka një vendim gjyqësor, fundja... Deri këtu jam dakord me komentin e koleges zonjës Musaraj në lidhje me kërkesën që është bërë. 

Joniada Musaraj: U pretendua që do pritet, edhe dje në komision, zonja Devolli pretendoi që, të presim ne, sepse, ndoshta në të ardhmen, një objekt i pasigurtë i së ardhmes, mund të ndërtohet zoti Myshketa.

Jonuz Myshketa: Të dëgjova, të dëgjova me shumë kënaqësi.

Joniada Musaraj: Dhe unë po ta sqaroj pse e thashë atë gjë!

Jonuz Myshketa: Okej, okej, dakord... 

Joniada Musaraj: Që padia e ngritur, sepse zonja Devolli, pretendon që është ngritur një padi dhe ne duhet ta pezullojmë, procesi do të pezullohet. Jo, ngritja e padisë, nuk e pezullon procesin, zoti Myshketa! 

Jonuz Myshketa: Zonja Musaraj, dakord. Mora përgjigje për këtë, pavarësisht se më duket një koment i pavënd sepse nuk mund t’i mohojmë askujt të drejtën të ngrejë padi. 

Ani Dyrmishi: Zoti Myshketa, të lutem.

Joniada Musaraj: As nuk e vumë në diskutim fare çështjen e padisë.

Ani Dyrmishi: Zonja Musaraj, të lutem! Vazhdo Myshketa me fjalën.

Joniada Musaraj: Kanë të drejtë të ngrenë padi. Kjo është e padiskutueshme!

Jonuz Myshketa: Mos merremi me këtë pikë, për shkak të procesit gjyqësor dhe më duket nga ana ime..., pra nuk e vendos Bashkia apo Këshilli Bashkiak do të rindërtohet apo s’do rindërtohet.

Joniada Musaraj: E vendos Komisioni.




Jonuz Myshketa: Pavarësisht se, mua më duket e padrejtë, për gjykimin tim, një ambient në mes të Durrësit, të shkojë në diku tjetër me të njëjtën vlerë, vlera ekonomike e një ambienti atje  është..., nuk ka të njëjtën vlerë. Nëse, nëse do lëvizin... . 

Joniada Musaraj: Është vlerësimi teknik i një Komisioni, që ne s’na takon ta gjykojmë. Ne nuk jemi as të përgatitur për këtë. 

Hekuran Markola : Është diskriminim. E këni bo qytetin vetëm brënda, qyteti është nga Ishmi këtej.

Llesh Çuni: O Kryetar, të lutem! Jashtë rendit të ditës, me marrë fjalën dhe të zgjatesh aq shumë vetëm për këtë punë, në fakt, vetëm për të kërkuar pak vëmendje mediatike, mua më duket e pavlerë! 

(Shumë zhurmë...)
Ani Dyrmishi: Është jashtë rendit të ditës.
Kush ka komente të tjera mbi pikën 6 të rendit të ditës, ka?
Z. Muka, Burgija, Myshketa.....
Atëhere komente nuk ka. Kalojmë në votim. 
Kush është pro miratimit të pikës 6 të rendit të ditës? ....numëroji pak

Dorina Milja : 28

Ani Dyrmishi:  28 pro. 
Kundra? ...14 kundra. 
Abstenim? ....Nuk ka. 
Me 28 vota pro, 14 kundra, miratohet pika 6 e rendit të ditës. 
· Kalojmë në projektvendimin për pikën 7. I japim fjalën Komisionit të Strehimit dhe Shërbimeve Publike zonja Musaraj.

Joniada Musaraj: Po Kryetar. 
Atëhere, në lidhje me pikën 7, Komisioni ynë, me shumicë votash e votoi pro dhe e propozon për miratim në Këshill. Faleminderit.

Ani Dyrmishi: Faleminderit. 
Përsa i përket pikës 7, ka ndonjë koment nga ana e këshilltarëve? 
Po zoti Muka?

Ardian Muka: Kisha thjesht një pyetje, meqenëse këtu diskutohet, e kuptoj për fondin e rindërtimit, nuk ka lidhje me bonuset e qerasë, për familjet që janë me aparatamente me qera për efekt të tërmetit. Por janë persona me probleme sociale. 
Do doja të dija, kush janë kushtet që i përcakton që kjo listë do të jetë me 150 apo 70 persona? Dhe fondi, nga ana tjetër, është fond i bashkisë, pyetja, apo është fond që vjen nga qeveria?

Genian Kallmi: Përfaqësuesja e Sektorit të Strehimit, Diana.

Diana Mandia (Përfaqësuesja e Sektorit të Strehimit, Bashkia Durrës): Përshëndetje të gjithëve. 

Ani Dyrmishi: Të lutem, afrohu pak tek mikrofoni.

Diana Mandia: Përshëndetje të gjithëve. 
Bonusi i strehimit për familjet në nevojë, është një nga programet e strehimit mbas ligjit “Të strehimit social”, 22 , është në vitin 2019.., 2018. ... Kategoritë që përfitojnë për këtë, për këtë bonus janë kategoritë më, më vulnerabël, ky hyjnë në radhë të parë personat me aftësi të kufizuar, romët, egjyptianët, gratë e dhunuara, gratë e divorcuara, nënat me fëmijë, pensionistët. 
Në bazë të..., janë 20 kategori që përfitojnë në bazë të këtij ligji. Gjithë aplikimet e personave që përfitojnë nga ky bonusi, janë bërë në sistemin e-albania, online. Mbasi i plotësojnë gjithë dokumentacionin mbas sistemit të pikëzimit, ata dalin përfitues të bonusit të qerasë. Marrin gjysmën e vlerës së kontratës së qerasë dhe që  kanë depozituar pranë sistemit e-albania. Fondi është i miratuar nga buxheti i shtetit, vetëm një pjesë e vogël, 6 milionë, është nga buxheti i bashkisë. 

Ardian Muka: Seleksionimin e bën Komisioni i bashkisë apo është në nivel qeveritar dhe kjo pastaj, meqë aplikohet nga e-albania?

Diana Mandia: Jo, është vetë nga sistemi e-albania. Në momentin që, është online. Në momentin që plotësohen të gjithë dokumentacionet, për personat që kanë plotësuar kushtet, nuk bëhet seleksionimi. Ai person tjetër që ka bërë aplikimin, por i del në sistem “Për plotësim dokumentash”, vazhdon në listën tjetër pasardhëse.

Ardian Muka: Faleminderit.

Ani Dyrmishi: Faleminderit zonja Mandia.
Koment tjetër? 
Nuk ka. Atëhere kalojmë në votim.
Kush është pro miratimit të pikës 7 të rendit të ditës? 
Kundra?.....
Abstenim?..... 
Faleminderit.  Me 42 vota pro, miratohet pika 7. 
· Kalojmë në projektvendim për pikën 8. Komisioni i Rregullores dhe Çështjeve Juridike, zonja Rroshi.

Alneida Rroshi: Me shumicë votash, edhe Komisioni për pikën 8, propozon për ta kaluar në votim.

Ani Dyrmishi: Faleminderit. 
Komente përsa i përket pikës 8, kemi nga ana e këshilltarëve?
Komente nuk ka. Kalojmë në votim. 
Kush është pro miratimit të pikës 8 të rendit të ditës?
Kundra? ....
Abstenim?....Nuk ka. 
Me 42 vota pro, u miratua edhe pika 8 e rendit të ditës. 
· Kalojmë për projektvendimin për pikën 9. 
Doja t’ju sqaroja :  Me datë 07.11.2023 pranë Sekretariatit të Këshillit është dorëzuar, një kërkesë “Për krijimin e një Komisioni të Përkohshëm (Hetimor)” nga Këshilltarë Bashkiakë të Opozitës, protokolluar nga Bashkia Durrës me nr.prot.10554, datë 06.11.2023.
Për sa më lartë në mbështetje të nenit 41, pika 4, shtojca nr.16 të Rregullores së Funksionimit të Këshillit Bashkiak me datë 13.11.2023, ora 12.00, në sallën e Këshillit Bashkiak, Kryetari i Këshillit thërriti një mbledhje të Konferencës së Kryetarëve për të diskutuar mbi kërkesën e nismëtarëve dhe propozimin për përbërjen e komisionit, objektin e hetimit, planin e hetimit, datën e fillimit të hetimit dhe caktimin e datës së miratimit në Këshill. 
Mbledhja u mbajt në sallën e këshillit ku ishin të pranishëm kryetari këshillit, zëvendëskryetarët, kryetarët e grupeve të këshillit si dhe kryetarët e komisioneve të këshillit. 
Në këtë mbledhje u diskutua mbi kërkesën  e nismëtarëve, të cilët parashtronin si më poshtë: 
Në mbështetje të nenit 41 dhe shtojca nr.16 të Rregullores së Funksionimit të Këshillit Bashkiak, kërkojmë të identifikojmë si janë përdorur fondet nga ana e Bashkisë Durrës duke propozuar:
1. “Krijimin e një Komisioni të Përkohshëm (Hetimor)” 
2. Çështja të jetë me objekt hetimi “Përdorimi i fondeve të rindërtimit nga Bashkia Durrës dhe kriteret e përzgjedhjes së përfituesve”. 
3. Komisioni të përbëhet nga 13 këshilltarë dhe Kryetar të jetë këshilltari Ardian Muka.
4. Afati i përfundimit të hetimeve të jetë data 01.02.2024
Në mbledhjen e Konferencës së Kryetarëve nuk u arrit të përcaktohet përbërja e komisionit, objekti i hetimit, plani i hetimit, datën e fillimit të hetimit dhe caktimin e datës së miratimit në Këshill, pra kjo kërkesë me shumcë votash nuk u miratua.
Në mbështetje të pikës 4 të shtojcës nr.16 të Rregullores së Funksionimit të Këshillit, kur Konferenca e Kryetarëve të këshillit nuk arrin të përcaktojë elementët e mësipërm me konsesus, atëherë kjo çështjë i adresohet mbledhjes së këshillit, e cila vendos me shumicën e anëtarëve të pranishëm.
Ku duhet të vendosim :  së pari mbi kërkesën e nismëtarëve, objektin e hetimit, propozimin për përbërjen e komisionit, planin e hetimit, kohëzgjatjen e hetimit, si dhe kush ngarkohet për zbatimin e vendimit.
Atëhere, në lidhje me projektvendimin për pikën 9, kush ka komente? 

Dritan Burgija: Po.

Ani Dyrmishi: Po, zoti Burgija.

Dritan Burgija: Siç e cituat edhe ju, referuar shtojcës 16, kemi bo kërkesën për ngritjen e Komisionit Hetimor, me firmat e 1/4 të anëtarëve të Këshillit. 
Duke qenë se, në Konferencën e Kryetarëve u diskutu mbi objektin e kërkesës, u diskutu shumë kjo pikë, dhe kamë listu një sërë problematikash, që do t’jua, do t’jua bëj prezente tani domethënë dhe mund të ishin shumë mirë pjesë e objektit të gjitha këto. Duke qenë shumë voluminoze dhe duke qenë shumë strikt tek materiali, prapë është goxha, kupton, edhe... 
Mund të filloj me pikat. Sipas raportimeve të Kontrollit të Lartë të Shtetit, janë evidentuar një sërë shkeljesh nga ana e Bashkisë Durrës, që nga shembja me tritol e pallateve në kundërshtim me ligjin, deri te mungesa e transparencës me paratë publike. Vlerësoj se asnjëra nga këto nuk është në kuadër të një shteti demokratik. 
2400 familje, janë sot pa shpi, prej 8 muajsh nuk trajtohen as me bonus qeraje. Mbi 1000 objekte u deklaruan për shembje. E ndërsa një pjesë e objekteve shkollore janë ndërtuar, të tjera, përfshirë edhe gjimnazet kryesore të qytetit janë në proces, ndërsa fëmijët e zhvillojnë mësimin me turne. Në Bashkinë Durrës janë shpallur 86 tendera, me një fond limit 9.8 miliardë, për 48 operatorë ekonomikë ose ndryshe kompania apo bashkim operatorësh. Megjithëse fondi limit për këto 86 tendera, ishte 9.8 miliardë, deri tani janë fituar 75 prej tyre, me vlerën 9.75 miliardë. Se kuptoj domethënë, janë 11 tendera të tjerë që duhet të bëhen dhe me çfarë fondi do bëhen?! Ndërkohë që fondi është ezauruar me 40, sa thashë, 48? Me 86 tendera me 75. 
Ajo që është për t’u habitur, është se si ndaj një godine, ndaj një godine, shoqëritë e kontraktuara, duhet t’i kthehen nga dy apo tre herë për të bërë mbikqyrje apo riforcime. Për të dytën, për të tretën herë. E ndërsa vlerat e tyre janë në shifra me mbi 200 milionë lekë secila, asnjëri prej ofertuesve nuk ka bërë një propozim nën fondin limit. Sipas drejtoreshës ekzekutive të OpenData Albania, Rindërtimi tashmë është në SPAK për pastrim parash. Shoqëritë përfituese, janë kompani të themeluara nga ish- kryebashkiakë, me lidhje me deputetë, me lidhje me të dënuar për trafik ndërkombëtar, të cilët kanë përfituar nga procedura të kufizuara pa garë të hapur. OpenData Albania ka evidentuar shpërndarjen e granteve individuale për programin e rindërtimit pas tërmetit në muajt e zakonshëm 2000 – 2023 dhe në muajt pjesë të fushatave zgjedhore, 30 ditë para ditës së zgjedhjeve. Mesatarisht për muaj/fushatë zgjedhore, Mars dhe Prill 2021, Prill dhe Maj 2023, janë shpërndarë rreth 695.5 milionë lekë, ndërsa në muaj jo elektoralë, 2000..., Qershor 2020 – Maj 2023, transferta mujore, shënon mesataren rreth 491.1 milionë lekë. Në muajt zgjedhorë janë shpërndarë, mesatarisht 204.4 milionë lekë, më shumë se sa në muajt e tjerë, ose 42% më shumë. Bashkia Durrës ka paguar 5.53 miliardë lekë për individë të cilëve u janë dëmtuar banesat, ndërsa këto pagesa, sipas të dhënave zyrtare, janë shtuar me 16.2% gjatë muajve të fushatave zgjedhore në 2021, 2022 dhe 2023. Sipas të dhënave të OpenData, Bashkia Durrës ka shpërndarë 224.5 milionë lekë grante individuale gjatë muajve zgjedhorë, kundrejt 159.9 milionë lekë në muajt e tjerë, të cilat i ka shpërndarë në muajt e tjerë të vitit. 
Në vitin 2021, Instituti Shqiptar, Shqiptar i Shkencës, ka denoncuar pranë KQZ-së Bashkinë Durrës dhe ngriti alarmin në Maj se buxheti i rindërtimit u keqpërdor në Durrës duke i shërbyer Partisë Socialiste dhe vuri theksin në faktin se mund të ripërsëritet një situatë dhe në zgjedhjet e ardhshme, në vitet 2023 sikurse ndodhi, dhe në 2025. 
Gjatë fushatës zgjedhore 2021, Këshilli i Ministrave, krijoi një fond për Bashkinë Durrës në data të fushatës zgjedhore, pa akt normativ dhe ligj, në mënyrë abuzive me VKM, në vlerën rreth 900 milionë lekë. Kështu, u krijua një fond për Bashkinë Durrës që, paratë që ishin destinuar për të rindërtuar dhe jo për të përfituar në kohë zgjedhjesh. Fondi i krijuar, kategorizohet si transferta tek individi dhe jo shpenzime kapitale. Këto u pasuan me miratim listash përfituesish pa verifikim statusi emergjence për strehim dhe nevojë për ndihmë. Favorizim, ndryshim statusi në nivelin e përfitimit nga DS1 në DS2, në DS3, ndryshime të bëra gjatë datave në fushatën zgjedhore. Kam këtu grafikun që tregon qartë se si në muajin Prill 2021, është në majë shigjeta. 
Katër vjet pas tërmetit të 26 Nëntorit të 2019 dhe pasojat e rënda të tij me jetë njerëzish, në banesa dhe infrastrukturë, nuk ka një inventar ku jemi me përballimin dhe rehabilitimin e pasojave dhe as përcaktohet një afat i përfundimit të procesit. Sipas programit 2021 – 2025, të bërë publik më Shtator 2021 në seksionin ku flitet për rindërtimin, përcaktohet fundi i pranverës 2022, si afati ku nuk do të kishte më asnjë gjurmë nga tërmeti. Procesi vijon të zvarritet katër vite e kaluar nga tërmeti, por ende s’jepet asnjë afat se kur do të mbarojë saga e familjeve të prekura, që presin dimrin e katërt dhe pa shtëpitë e tyre.

Ani Dyrmishi: Edhe dy minuta ke z. Burgija.

Dritan Borgija: Mbarova edhe pak kam... 
Sot, 01 Dhjetor 2023, mungon një raport i qartë për numrin e familjeve të strehuara përmes programit të rindërtimit, veprat publike të rindërtuara, familjet e trajtuara me grante individuale, ecurinë në rikonstruksion për këto raste apo për veprat publike të përfunduara.
Bashkia Durrës nuk garanton afat për finalizimin e programit të rindërtimit, pas pasojave të tërmetit. 
Vetëm në kompleksin “Jedas” mbi 280 familje, presin ende përfundimin e rikonstruksionit të pallateve. Një pjesë e banorëve kanë hyrë në apartamente të pakoaloduara pasi kanë 8 muaj pa marrë bonusin e qerasë, pavarësisht se bashkia mohon që t’i quajë banorët e kompleksit “Jedas” të pastrehë. Premtime të shumta ka edhe për, pretendime të shumta ka nga ata banorë edhe për cilësinë e punimeve, ndërkohë që procedurat e prokurimit, si të cituara më sipër, janë në vlerat maksimale. 
Tani kam ca pyetje. Sa pallate janë shpallur të dëmtuar DS1, DS2, DS3, DS4 ?

Rolant Xhelilaj: Me leje? Nuk bëhen pyetje. Jo, nuk bëhen pyetje tashi. 
Ai ka paraqit një kërkesë për Komision Hetimor, ça janë këto pyetje tani?

Dritan Burgija: Dakord, dakord.

Rolant Xhelilaj: E falenderoj zotin Burgija. Vërtetoi totalisht qëndrimin që mbajtëm dhe ne në mbledhjen e thirrur nga Kryetari Këshillit Bashkiak me kryetarët e grupeve dhe kryetarët e komisioneve, që është një kërkesë formale, që do t’i shërbente mirë për fushatë zgjedhore, kur të shkonte atje në takim me qytetarët, të kërkonte, si të thuash gjilpërën në kashtë, në këtë situatë shumë të vështirë që përballoi qeveria shqiptare dhe bashkia e Durrësit. Ne, edhe atë ditë në mbledhje e theksuam faktin që, një kërkesë kaq e përgjithshme, tregon që nuk kanë interes për qytetarin durrsak, për mënyrën se si po shkon situata e rindërtimit, që mund të ketë edhe problemet e veta, por kanë interes vetëm të bëjnë politikë, të tregojnë që, edhe ne jemi këtu, që kjo gjë dihet, sepse kanë ardh me votën e qytetarëve, por në mënyrë totalisht jo korrekte me ta. 
Në të gjithë mënyrën që u trajtua problemi nga zoti Burgija, është analizë politike. OpenData ka thënë kështu, ajo ka thënë ashtu, që mund të jenë probleme, të cilat kanë brenda vërtetësi, por janë probleme të cilat lidhen me një situatë shumë problematike, të përballuar, për mendimin tonë, në mënyrën më të mirë të mundshme. Që të krijohej një Komision Hetimor, duhet të trajtohen disa probleme që ti mendon se shqetësojnë qyetarët durrësakë dhe sot, nga situata jo korrekte, jo e pregatitur si duhet, del, do bëjmë ca pyetje. Ku, edhe atë ditë në takim ne ju thamë, keni të gjithë të drejtën që t’i drejtoheni bashkisë, me probleme të cilat ju mendoni që duhen pas në vëmendje, që nuk kanë ecur si duhet dhe masi të merrni të gjitha informacionet e mundshme nga bashkia, mund të ndërtoni kauzën tuaj, e cila sot nuk ekziton, është vetëm analizë politike – zgjedhore. Kjo është 2 vjet, sa duan zgjedhjet e 2025, zoti Burgija? Je shumë shpejt, atë material mund ta mbash e ta pasurosh deri në zgjedhjet e vitit 2025. Nuk i vlen qyetarit durrsak sot! Sot nga Këshili Bashkiak, qytetarit durrsak i vlen ndikimi pozitiv në drejtim të një presioni karshi bashkisë, por dhe më tutje edhe institucioneve qëndrore, për ecjen me ritme gjithmonë e më të shpejta për eleminimin e pasojave edhe aty që nuk kanë ecur si duhet, duke marrë shkak nga ajo që ju thatë, duke marrë, duke konsideruar të saktë që, një premtim  i dhënë për mbarimin, eleminimin e të gjithë dëmëve në një periudhë të caktuar kohe, nuk është realizuar. Po, sepse këto situata tregojnë probleme më të mëdhaja se sa ato që ne analizuam apo institucionet analizojnë në kohën e duhur ose në atë situatë emergjente dhe me atë shpejtësi të jashtëzakonshme. Këto janë gjëra që mund t’i shërbejnë qytetarëve durrsakë, kurse analizat politike se u bënë kaq e u bënë aq, ne na ndihmoi për të thënë që jemi në rregull që nuk e mirtauam kërkesën tuaj dhe si grup, nuk e miratojmë. Edhe nga materiali që paraqitët ju sot, ishte dhe fakti i analizës që bëri zonja Devolli, të kërkosh një gjë e cila realisht është në interesat e atyre qytetarëve, por që nuk lidhet absolutisht as me veprimtarinë e bashkisë por dhe institucioneve më të larta, sepse ne e dimë çdo të thotë tërmet, çdo të thotë likuidim pasojash. Jetojmë në një botë e cila është goxha e interferuar në veprimtarinë e gjithsecilit. Shofim, dëgjojmë, shikojmë dhe e kuptojmë që nuk është aq kollaj të përballohen situata aq të forta dhe të tmerrshme që kaluam. Megjithatë, detyra jonë këtu është të ndikojmë që bashkia dhe nëpërmejt bashkisë dhe nëpërmjet Këshillt Bashkiak dhe institucionet qëndrore, të ndikojë pozitivisht për mbylljen e situatës që ka, ka, ka lënë ky tërmet në qytetin e Durrësit, ky tërmet... Kjo eshte detyra dhe brenda kësaj detyre, ju keni gjithë të drejtën të kërkoni gjërat të cilat ju mendoni që nuk shkojnë, kurse analiza e sotshme është thjesht analizë politike. Ne, unë në emër të grupit, e konsideroj të pavlefshme dhe ne e votojmë kundra.

Ani Dyrmishi: Zonja Kasa.

Flutura Kasa: Unë po i bie shkurt, sepse mendimet e mia i thashë në mbledhjen e Konferencës. Është për mu një komision politik dhe jo hetimor. Është një komision tendencioz dhe, nuk mund ta konceptoj dot unë se si një punë voluminoze, mbi 4 vjet, të hetohet për dy muj? Kjo më duket i çik absurde, sepse e di që, mas dy mujësh do vijnë do thone që ta shtyjmë edhe pak, pastaj ta shtyjmë edhe pak dhe do bohet si puna asaj Penelopës që ka mor shtizat tu tjerr dhe nuk do nxjerrin asigjo në dritë.Prandaj, unë i thashë, nëse keni diçka konkrete mund ta sillni, por kështu me grafik, nuk më duket e rregullt. Dhe tjetra, përsa i përket DS1-it deri tek DS3-shi, unë si marr vesh unë ato grafikët me thënë të drejtën se s’kam qenë aq mirë në matematikë, por Durrësi ka pas tre vjet rrjesht zgjedhje dhe nuk kanë faj populli atje përjashtë pse i teket politikës me bo zgjedhje vit për vit, për mos me marrë fondet për të rregullu shpitë e tyre. 
Kështu që, për mu, ky është një komision që nuk do nxjerri asgjë, përkundrazi do bëjë shantazhime gjatë gjithë kohës, duke tund që kemi kap diçka dhe kemi gjet diçka. Kështu që unë votoj kundër.

Ani Dyrmishi: Faleminderit. 
Zonja Musaraj.

Dritan Burgija: Me leje? Mundem, mundem?

Jonida Musaraj: Ja, vetëm një sekond... 

Ani Dyrmishi: Kërkoi fjalën para teje.

Joniada Musaraj: Vetëm një sekond. 
Atëhere, për transparencë dhe për të qenë korrekt me kolegët, në mbledhjen që u krye, u realizua para disa ditësh, ne dhamë qëndrimet tona. Unë personalisht isha kundër, për një arsye madhore. Meqenëse kolegët e opozitës kur kanë bërë kërkesën për komision hetimor, janë bazuar dhe kanë marrë si paralelizëm Kuvendin, meqenëse atje janë ngritur, historia ka treguar që janë ngritur komisione hetimore. Kam qenë kundër këtij komisioni, sepse mungon ajo që edhe sot mungoi në fjalën e zotit Burgija, është indicia, ajo prova e madhe që të na vëri ne të gjithëve në lëvizje. 
E mora fjalën sot, jo për të thënë këto, sepse normalisht shumica vendosi atë ditë, por doja të ftoja të gjithë kolegët të shikojnë pak atë OpenData, burimin e “besueshëm” që zoti Burgija na serviri sot dhe të ndjekin në fjalët e zonjës Arjeta Brahja, Brahaj, që është drejtoresha e kësaj qendre, e cila shprehet në daljet e saj televizive që është në listën e zezë të mazhorancës. Kështu që, një OpenData Albania, që është një projekt në fakt shkencor dhe ne që jemi të fushës akademike kryejmë herë pas here kërkime shkencore, por ndryshe nga OpenData, ne vejmë autorin se kush e ka shkruar. Nëse hyni në uebsajtin (website) e OpenData Albania, do të shikoni që në asnjë rast nuk ka autor dhe që pikë kontakti është vetëm kjo gazetare që quhet Arjeta Brahaj dhe që reklamon në çdo media, luftën që ajo ka të hapur me mazhorancën. Kështu që, për mua personalisht më duket një wikipedia, ose një wikipedia, besoj e dini që është një burim që nuk përdoret, nuk pranohet të përdoret për shkak të mungesës së besueshmërisë ose si ndonjë televizion tjetër. Por televizioneve të paktën edhe ua dimë pronarët, por kësaj, për kuriozitet, e mora vesh sot. Kështu që ju ftoj të gjithë të shikoni burimin. 
Faleminderit.

Ani Dyrmishi: Zoti Burgija.

Dritan Burgija: Shiko, le të flasin kryetarët e grupeve, pastaj...

Ani Dyrmishi: ... ta thashë.

Dritan Burgija: Okej, okej. Në rregull.

Ani Dyrmishi: Vazhdo, mund të flasësh ....
z. Myshketa.

Jonuz Myshketa: Si kryetar i opozitës dhe përfaqësues i Partisë Demokratike, s’ka asnjë lloj kompleksiteti që t’i krijohet e drejta opozitës për të ngrit një Komision Hetimor, në përgjigje të zonjës Kasa, koleges zonjës Flutura, pjesën e ngarkesës së punës ose hallit se sa do punojë, lërjani opozitës këtë pjesë. Të gjithë anëtarëve të komisionit, të cilët do ta bëjnë ditë a natë, nga 24 do ta bëjnë 48 orë, është pjesë e jona se si e zgjidhim ose sa punojmë aty. 
Problemi i tërmetit, të gjithë e dimë që është një plagë e shkaktuar nga kushte asnjë se dëshiron për këtë biem dakord. Është një e drejtë e opozitës, pa asnjë lloj kompleksiteti për të gjithë problematikat që ka... se ç’ka do gjejmë, uroj të mos gjejë asgjë, unë i pari uroj të mos gjej asgjë, të jemi gabim. Ne që e ngrejtëm, duam që çdo lloj nisme e marrë nga qeveria ose nga bashkia, të shkojë në vendin e vet. 
Atë që dua të thesoj është, si këshilltar bashkiak, e kam theksuar dhe herën tjetër, pamvarësisht filozofisë politike të cilën ndjek, urojmë që bashkia të mos bëjë asnjë gabim, sepse, bashkinë gabimet që mund të bëjë ose fajet etj, etj, uroj të performojë punën maksimale, sepse përkthehen në shërbime për qytetin. Dhe ne si këshilltarë jemi që ta këshillojmë bashkinë që të eci në rrugën  e drejtë, por aty ku gabon jemi, të jemi të vëmendshëm dhe themi, pse jo duke e ngacmuar dhe të përmirësohet. Kështu që unë jam pro ngritjes së Komisionit Hetimor dhe argumenti besoj ishte e qartë. Faleminderit.

Ani Dyrmishi: Faleminderit.
Zoti Markola.
Zonja Devolli, zonja Rroshi, pastaj zoti Burgija.

Hekuran Markola: Atëhere, unë do të them tre arsye pse e kam votuar kundër tek Konferenca Kryetarëve por edhe sot.
Arsyeja e parë është sepse s’ka objekt. Ka një argument qesharak, keni munguar katër vitet e kaluara dhe arsyeja pse kanë munguar e dinë ata dhe për këtë duhet të japin llogari para elektoratit të tyre, s’ka nevojë të kërkojnë llogari këtu pse kanë munguar. 
Arsyeja e dytë është, procesi i rindërtimit është një proces në vazhdim, nuk ka përfunduar dhe në logjikën e një hetimi, duhet që gjoja të përfundojë dhe pastaj nis hetimi. Jemi në fazë mbikqyrjes dhe çdo anëtar i Këshillit e ka të drejtën, është një nga parimet, një nga tre të drejtat që është mbi ty dhe mund të kërkojë dokumenta tek bashkia. 
Dhe e treta, kjo, e kam thënë edhe në mbledhjen e Konferencës së Kryetarëve, që kjo është personale e imja. Unë nuk e njoh grupin e foltores dhe çdo iniciativë që do ngrihet nga grupi i foltores, do ketë gjithmonë votën kundër nga unë personalisht.

Erzen Laçi: Kush je ti re që se njeh, kush të pyet ty?...

Hekuran Markola: Më lër të mbaroj! Me këtë jam me një mendim me kryeministrin Edi Rama, kështu që, ky është këndvështrimi im dhe e fundit fare, dhe e fundit fare..... “Durrësi Portal”, e kape fjalën time? 

Ani Dyrmishi: Zonja Devolli.

Edlira Devolli: Sot nuk dua të përsëris atë që thashë atje në mbledhjen e kolegjit të kryetarëve, por mënyra se si u trajtua çëshja e pikës 6, ku u diskutua gjatë, ku në optikën time mungon vullneti i qytetarëve dhe sinqerisht do doja ta kisha kursyer këtë që do them tani, por vendos partia – shtet. Jam shumë dakord dhe përforcoj idenë që është e domosdoshme ngritja e këtij Komisioni Hetimor.

Ani Dyrmishi: Faleminderit. 
Zonja Rroshi.

Alneida Rroshi: Faleminderit Kryetar. 
Sot e kam marrë fjalën, vetëm sepse dëgjova disa gjëra që nuk i kisha dëgjuar në Konferencën e Kryetarëve. Unë jam e sigurt që qytetarët e qytetit të Durrësit, kanë kohë që nuk i besojnë më opozitës, sepse çdo gjë e bëjnë për veten e tyre dhe sot ma vërtetoi përsëri për të disatën herë zoti Burgija. Do kisha dashur që të gjithë këshilltarët, t’i japin të gjitha energjitë e tyre për të bërë gjëra sa më të mira për qytetin e Durrësit edhe jo t’i kthehen vetes së tyre, rritjes së tyre profesionale, opozitare dhe çdo gjë që lidhet individualisht. 
Faleminderit.

Ani Dyrmishi: Zoti Burgija.

Dritan Burgija: Po.

Ani Dyrmishi: Zoti Muka e doni fjalën, para se ta marri ....? Ta mbyllim pastaj me zotin Burgija.

Dritan Burgija: Të flasi Muka apo të flas unë?

Ani Dyrmishi: Në qoftë se e do fjalën Muka, ta marri, pastaj e merr ti dhe e merr zoti Xhelili.

Dritan Burgija: Okej. Unë nuk do t’i referohem as zotit Xhelili në retorikën e vet, nuk do t’i referohem as listës së zezë të Partisë Socialiste, se aty jemi të gjithë ne te ajo lista juj e zezë.
Folët shumë, folët shumë për qytetarët durrsakë ju. Domethënë, unë mendoj që ngritja e Komisionit Hetimor është vetëm në funksion të qytetarëve dhe nuk ka arsye dhe nuk gjej fjalë pse duhet të jenë kaq kategorikë edhe kundër Komisionit Hetimor? Përderisa e keni trajtu si histori suksesi çështjen e rindërtimit, unë nuk gjej arsye pse ju jeni kaq kategorik kundra. 
Për t’ia dhënë fjalën zotit Muka, se mund të ketë, mund të ftillojë akoma më tepër në nivel teknik, do të përmend këtu vetëm pikën  5 të shtojcës 16. Nuk e di e ka lexu zonja Rroshi, se është juriste: Kërkesa e këshilltarëve për ngritjen e komisionit hetimor, paraqitet për miratim në mbledhjen e parë më të afërt të Këshillit. Nëse kërkesa e paraqitur nga 1/4 e anëtarëve dhe nuk është e foltores, si thotë ai, foltoren e kemi nderu ne, se ju kemi rraf në 2005 me foltore ju kemi rraf .
Një sekond, një sekond ta mbaroj tani. Nëse, nëse kërkesa e paraqitur nga 1/4 e anëtarëve të Këshillit për ngritjen e komisionit, nuk miratohet nga shumica e anëtarëve të pranishëm në mbledhjen e Këshillit, kryetari i Këshillit deklaron në mbledhje ngritjen e komisionit hetimor, sipas propozimit të komisionit nismëtar në lidhje me përbërjen e komisionit, objektin e hetimit, planin e hetimit, datën e fillimit të hetimit. Domethënë, këtu mund të diskutonim vetëm modalitetet. Një nga modalitetet që mund të diskutonim këtu, për shembull, që kisha unë si pikë për të diskutu, ishte afati i përfundimit, duke qenë se procedurat morën kohë. Ne kemi vendos një afat aty, por nuk parashikum që nga momenti i depozitimit në protokoll, do kalonin kaq ditë apo gati një muaj. Kështu që, po deshët pastaj retorikë politike e vazhdojmë me foltoren, me çin doni ju.

Ani Dyrmishi: Zoti Xhelili. Dhe i fundit për këtë pikë.

Rolant Xhelilaj: Ne i bëmë këto komente në respekt të kërkesës të opozitës, sepse e konsiderojmë procesin ose ndjekjen, po i vëmë emrin hetimor, por ndjekjen e punës së institucioneve gjë të rëndësishme, për të realizuar detyrimet që kemi ne karshi votuesve tanë. Sepse, bazën ligjore që lexoi zoti Burgija, patjetër e dimë gjithë ne. Ne japim opinionin tonë, nuk mund të biem dakord, me propozime të fryra pa kuptim, sepse na cënojnë, minimalisht ato njohuri që kemi për mënyrën si funksionon Këshilli Bashkiak, për mënyrën se si trajtohen problemet që shqetësojnë qytetarët dhe japim opinionin si grupe, që kjo kërkesë, që nuk përmban bazë brenda reale që të ndikojë pozitivisht për qytetarët, të mos kalojë. Pastaj kryetari i Këshillit, ka të drejtën e tij. 
Unë them që, kjo mënyrë leximi aty, nuk është korrekte, sepse kur..., ose nuk është e vendosur mirë. Prandaj edhe atë ditë te mbledhja e Kryesisë, bëra propozimin që, bashkarisht, të gjitha grupet të ngremë nji komision të ri për hartimin e Rregullores së Funksionimit të Këshillit Bashkiak, për të përcaktuar mirë dhe disa të drejta dhe detyrime që kemi si anëtarë të Këshillit Bashkiak, por edhe si grupe politike. Rregullorja që ka qenë, nuk i plotëson kushtet, sepse katër vjet këta shkun me pushime dhe mas katër vjetësh u kujtun që këtu në qytetin e Durrësit, ka dhe probleme, ka dhe qytetarë që se kanë gjet zgjidhjen akoma, ka dhe halle, të cilat i trajtojnë, edhe në këtë rast, në mënyrën më të keqe të mundshme, në favor dhe në interes të forcës së tyre politike. E thashë dhe shparë, është të kërkosh qiqra në hell. Në punën e bërë ka probleme sa të duash, por orientohuni, shtrëngohuni hajde të bëjmë Rregulloren, t’i përcaktojmë mënyrën e ngritjes të komisioneve dhe, atje të ngremë probleme, të cilat, masi diskutohen, të kenë efekt pozitiv në punën e institucioneve që ne kontrollojmë, por domosdoshmërisht për qytetarët që ne përfaqësojmë në Këshillin Bashkiak. 
Prandaj, edhe një herë unë i kërkoj dhe kryetarit të Këshillit, ta shofë me vëmendje detyrimin e tij dhe nuk është normale të kalojmë ne, të bëjmë Komision Hetimor për punën 5 vjeçare të bashkisë, që dhe në rregullat e funksionimit të Këshillit Bashkiak, një herë në vit kryetari i bashkisë ka detyrime para Këshillit Bashkiak të raportojë për punën e bërë. 
I lind dëshira grupit, nuk po them pse vetëm zotit Burgija, por edhe zotit Myshketa që në pjesën dërrmuese të komentit të tij, unë jam plotësisht dakord, por nuk jam dakord që tërhiqet te pjesa që duhet të ketë objekt kërkesa për Komisionin Hetimor. Dhe objekti i detyron Këshillin, kryetarin e Këshillit për ta ngritur dhe për të punuar bashkarisht për të nxjerrë problemet që ekzistojnë dhe për të dhënë edhe zgjidhje, si mas mendimit tonë, të cilat pastaj duhet të verifikohen edhe nga institucionet përkatëse për përmirësimin e situatës. Prandaj them ta rishikosh opinionin, kupton, edhe pozicionin që ke në këtë rast. Ne jemi kundër miratimit të një komisioni pa objekt.

Ani Dyrmishi: Faleminderit zoti Xhelili. 
Faleminderit zoti Burgija për pjesën këshilluese për kryetar të këshillit.

Ardian Muka: ... E kisha fjalën unë. 

Ani Dyrmishi: E deklarova përpara se të merrte fjalën zotit Burgija.

Kontjana Kuçi: Tashi e ngrita unë dorën në fakt. Meqënëse e kishit dikutimin me njëri tjetrin unë nuk mund të ndërhyja.

Ani Dyrmishi: Unë kërkova kush do fjalën para se ta mbylli kryetari i grupi. 
I bjen që të flasin të gjithë pa radhë.

Dritan Burgija: Nuk ka asnjë të keqe nga fjala. Nuk ka asnjë të keqe nga fjala.

Ardian Muka: Zoti Burgija e kishte dhe për replikë. Tashi unë majta radhën meqenëse e kërkoi për replikë.

Ani Dyrmishi: Jo unë ta dhashë fjalën, dhe thashë zoti Burgija i parafundit, zoti Xhelili i fundit dhe këtë e deklarova në mbledhje.

Dritan Burgija: Pse na e lë kështu taksative, na lër të flasim o burrë ?!

Kontjana Kuçi: Mirë, por gjithsesi edhe unë Kryetar, nuk mund të rrija pa thënë diçka, një koment.

Ani Dyrmishi: Po, dakord zonja Kontjana, për ty po bëj përjashtim, meqenëse merr fjalën si kryetar grupi.

Kontjana Kuçi: Jo, dakord, por unë e ngrita dorën por e kishe kokën andej.

Ardian Muka: Përjashtime duhet t’i bëni dy besoj.

Ani Dyrmishi: Jo zoti Muka..., e mbyllëm.

Kontjana Kuçi: Jo, thjesht kam një gjë, që përsa i përket komisionit. Tani, nuk është faji jonë që, meqenëse kemi qenë katër vjet me pushime ne, ju në Rregullore, nuk keni arritur të përcaktoni se si do funksionojnë edhe komisionet hetimore. Se okej, ne paskemi qenë katër vjet me pushime, por ju duhet ta kishit përcaktu këtë gjë me detaje, që edhe mos të lindin këto ngërçet kështu. Gjithsesi, unë mendoj, pa u zgjatur, meqenëse kolegët i thanë të gjitha, mendoj që, përsa kohë ju thoni gjatë gjithë kohës që kjo, ky është një proces që është bërë gjatë gjithë kohës me transparencë apo në mënyrën më perfekte të mundshme që nga qeveria e deri te bashkia, mendoj që kjo nuk duhet të kishte kundërshtim nga ju. Përkundrazi, si nisëm të parë nga opozita ju duhet ta kishit përkrah edhe të dilnit akoma më mirë se mund ta kenë dijeninë edhe këshilltarët, se bën vaki që procesi mund të jetë bë në mënyrën më perfekte të mundshme edhe pa dit gjë ju nga drejtoritë që ka pas bashkia dhe nga grupet që ka ngrejtur për verifikimin e të gjthë familjeve dhe të gjithë personave që kanë qenë të dëmtuar. Kaq kisha.

Ani Dyrmishi: Faleminderit. 
Atëhere, përsa i përket pikës 9 për ngritjen e komisionit të mëposhtëm, ta hedhim në votim. 
Kush është pro ngretjes së komisionit? ... 14 pro. 
Kundra?.... 28 kundra. 
Atëhere, Këshilli Bashkiak vendos mosngritjen e Komisionit Hetimor të Përkohshëm, në bazë të ligjit 139, neni 54, ....Këshilli Bashkiak ka këto detyra dhe këto kompetenca: Zgjedh nga përbërja e vet komisionet e këshillit dhe miraton rregulloren e brendshme...;
si dhe neni 41 për Komisionet e Përkohshme,
1.  Komisionet e Përkohshëm krijohen nga Këshilli për një çështje të caktuar. 
2. Këshilli miraton me vendim emrin, qëllimin, afatin kohor të funksionimit të tij dhe përbërjen e Komisionit dhe zgjedh Kryetarin e tij. 
3. Mënyra e krijimit dhe funksionimit të Komisionit të Përkohshëm bëhet njëlloj si me Komisionin e Përhershëm.
Duke qenë që ligji e detyron që, Vendimi i Këshillit Bashkiak duhet marrë për ngritjen e komisionit, por unë në cilësinë e Kryetarit të Këshillit Bashkiak dhe në interpretim të nenit 153 të Rregullores së Këshillit Bashkiak, mendoj që ky komision nuk duhet të ngrihet.

Dritan Burgija: Mendon që nuk duhet të ngrihet? Je në shkelje të kësaj pike.

Ani Dyrmishi: Mund të ankohesh te organet administrative dhe ta shpallësh të pavlefshëm Vendimin e Kryetarit të Këshillit, është shumë e thjeshtë. 
Neni 153, pika 1, .. “Kur ngrihen pretendime gjatë zhvillimit të Mbledhjes se Këshillit lidhur me interpretimin dhe zbatimin e kësaj Rregulloreje, është kompetencë e Kryesuesit për të vendosur për pretendimin e ngritur....”.

Dritan Burgija: Kemi fol gjithë kohës për arrogancën e pushtetit.

Ani Dyrmishi: Faleminderit. 
Mbledhja e Këshillit mbyllet.

Ardian Muka: Kemi një diskutim me pika. Unë kam kërku, unë kam kërku, më fal...

Ani Dyrmishi: Radhës tjetër.

Ardian Muka: Si?

Ani Dyrmishi: Radhës tjetër se s’më ka ardh njoftim.

Ardian Muka: Po jo mo, ka ardhur njoftim. Zonja ka njoftim, si s’ka ardhur njoftim! 

Ky proçesverbal mbyllet me nr. rendor 33 (tridhjetë e tre) faqe, i cili pasi verifikohet firmoset nga kryetari i këshillit, sekretari i këshillit dhe 3(tre) këshilltarë.

Mbajtësi i proçesverbalit:   Dorina Milja 


Komisioni i Verifikimit të Proçesverbalit :

Kryetar i Këshillit Bashkiak :                                              ANI DYRMISHI
Sekretar i Këshillit Bashkiak :                                             DORINA MILJA

Zëvendëskryetar i Këshillit :                                               ALNEIDA RROSHI
Zëvendëskryetar i Këshillit :                                               EDLIRA DEVOLLI 
Kryetar i Gr. Partisë Socialiste:                                           ROLANT XH ELILAJ	                     

